ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՕՐԵՆՔԸ
ԿԱՄԱՎՈՐԱԿԱՆ ԳՈՐԾՈՒՆԵՈՒԹՅԱՆ ՄԱՍԻՆ
Սույն օրենքի նպատակը Հայաստանի Հանրապետությունում կամավորականության խթանումը, զարգացումը և հանրայնորեն ճանաչելի դարձնելն է:

Անձն ազատ է իրականացնելու կամավորական գործունեություն:

Գլուխ 1. Ընդհանուր դրույթներ
Հոդված 1. Օրենքի կարգավորման առարկան
Սույն օրենքը կարգավորում է կամավորական գործունեություն իրականացնելու հետ կապված հարաբերությունները, սահմանում կամավորական  գործունեության իրավական հիմքերը: Սույն օրենքի գործողությունը չի տարածվում կուսակցությունների և կրոնական կազմակերպությունների օգտին և/կամ նախաձեռնությամբ իրականացվող կամավորական գործունեության վրա: 

Հոդված 2. Կամավորական գործունեության մասին օրենսդրությունը
Կամավորական գործունեությունը կարգավորող օրենսդրությունը բաղկացած է Հայաստանի Հանրապետության Սահմանադրությունից, սույն օրենքից, այլ օրենքներից և իրավական ակտերից, ինչպես նաև Հայաստանի Հանրապետության միջազգային պայմանագրերից:

Հոդված 3. Կամավորական գործունեության հասկացությունը
Կամավորական գործունեությունը կամավորականների կողմից սույն օրենքի հոդված 4-ում ամրագրված նպատակների իրականացմանն ուղղված աշխատանքներն ու ծառայություններն են, որոնք կատարվում են առանց վարձատրության:

Կամավորական գործունեություն կարող է իրականացվել անձանց կողմից անմիջականորեն, կամ` ոչ-առևտրային կազմակերպությունների միջոցով: 

Կամավորական չի հանդիսանում առևտրային կազմակերպությունների օգտին իրականացվող գործունեությունը, ինչպես նաև առևտրային կազմակերպությունների կողմից ստեղծված ոչ առևտրային միությունների օգտին իրականացվող գործունեությունը:

Հոդված 4. Կամավորական գործունեության նպատակները
1. Կամավորական գործունեությունն իրականացվում է հետևյալ նպատակներով`

1)
անձանց սոցիալական աջակցման և պաշտպանության, այդ թվումª սոցիալապես անապահով անձանց ծառայությունների մատուցման,  գործազուրկների, հաշմանդամների և այլ անձանց սոցիալական վերականգնման, 

2)
անձանց իրավական պաշտպանության, մարդու հիմնարար ազատությունների և իրավունքների ոտնահարման դեպքերի բացահայտման, արձագանքման և կանխարգելման,

3)
դիտորդական առաքելության իրականացման միջոցով ընտրությունների թափանցիկության և օրինականության ապահովման,

4)
քաղաքացիական հասարակության ամրապնդման, ժողովրդավարական ինստիտուտների կայացման և զարգացման,

5)
բնակչությանը տարերային, էկոլոգիական, արդյունաբերական և այլ աղետների հետևանքները հաղթահարելուն և դժբախտ պատահարների կանխարգելմանը նախապատրաստելու,

6)
տարերային, էկոլոգիական, արդյունաբերական և այլ աղետների, սոցիալական, ազգային, կրոնական ընդհարումների հետևանքով տուժածներին, ինչպես նաև  բռնադատվածներին, փախստականներին և բռնի տեղահանվածներին օգնություն ցուցաբերելու,

7)
ազգերի միջև խաղաղության, բարեկամության և համերաշխության ամրապնդման և սոցիալական, ազգային, կրոնական ընդհարումների կանխարգելման,

8)
հասարակության մեջ ընտանիքի հեղինակության և դերի ամրապնդմանն աջակցելու,

9)
հայրության, մայրության և մանկության պաշտպանությանն աջակցելու,

10)
կրթության, գիտության, մշակույթի, արվեստի բնագավառների և անձի հոգևոր զարգացմանն ուղղված գործունեությանն աջակցելու,

11)
քաղաքացիների առողջության պահպանման և հիվանդությունների կանխարգելման բնագավառներում գործունեությանն աջակցելու, ինչպես նաև առողջ ապրելակերպի քարոզման և քաղաքացիների բարոյա-հոգեբանական վիճակի բարելավման,

12)
ֆիզիկական կուլտուրայի և հանրային սպորտի բնագավառների զարգացման,

13)
շրջակա միջավայրի և կենդանիների պաշտպանության,

14)
պատմա-մշակութային, բնապահպանական կամ պաշտամունքային նշանակություն ունեցող հուշարձանների, շենքերի, շինությունների և տարածքների պաշտպանության և պատշաճ պահպանման:

Հոդված 5. Կամավորական գործունեության սկզբունքները
Կամավորական գործունեության սկզբունքներն են`

1)
կամավորությունը, 

2)
կամավորական գործունեության անհատուցելիությունը,

3)
կամավորական գործունեության մասին տեղեկատվության մատչելիությունը,

4)
բարեխղճությունը,

5)
կատարողականությունը,

6)
հումանիզմը,

7)
արդարությունը,

8)
անձնվիրությունը,

9)
պարկեշտությունը
10)
ազնվությունը:

Հոդված 6. Կամավորական գործունեության անվտանգության ապահովումը
Աշխատանքային օրենսդրության աշխատանքի պահպանման և աշխատանքի անվտանգության պահպանման նորմերը, ինչպես նաև աշխատանքային հարաբերությունների ոլորտում սանիտարահիգիենիկ նորմերը տարածվում են կամավորական գործունեության վրա:

Գլուխ 2. Կամավորական գործունեության սուբյեկտները

Հոդված 7. Կամավորական գործունեության սուբյեկտները
Կամավորական գործունեության սուբյեկտներն են կամավորականները և կամավորական գործունեություն կիրառող կազմակերպությունները, որոնց միջև հարաբերությունները կարգավորվում են կամավորական գործունեության մասին օրենսդրությամբ և համապատասխան պայմանագրով: 

Կամավորական կարող է լինել 14 տարին լրացած յուրաքանչյուր անձ` հավասարության սկզբունքի հիման վրա անկախ սեռից, սեռական կողմնորոշումից, ռասսայից, ազգությունից, լեզվից, քաղաքացիությունից, սոցիալական ծագումից, գույքային դրությունից, դավանանքից, ընտանեկան դրությունից, տարիքից, համոզմունքներից կամ տեսակետներից, կուսակցություններին կամ հասարակական կազմակերպություններին անդամակցությունից: Կամավորական գործունեությունն իրականացվում է անձամբ:

Կամավորական գործունեություն կիրառող կազմակերպություն  (այսուհետ` կազմակերպություն) է այն ոչ-առևտրային կազմակերպությունը, որը կազմակերպում, օգտագործում կամ նպատակաուղղում է կամավորական գործունեությունը:

Հոդված 8. Կամավորականների իրավունքները
Կամավորականներն ունեն հետևյալ իրավունքները`

1)
կազմակերպությունից ստանալ տեղեկատվություն, կողմնորոշում և աջակցություն, 

2)
իրենց ազատության, արժանապատվության, անձնական կյանքի և դավանանքի նկատմամբ հարգալից, առանց խտրականության վերաբերմունքի,

3)
իրենց կամավորական գործունեության իրականացման հետ կապված ծախսերի` գործուղման ծախսերի և օրապահիկի փոխհատուցման,

4)
իրականացնելու իրենց կամավորական գործունեությունն անվտանգության և հիգիենայի կանոնների պահպանմամբ,

5)
կամավորական գործունեության իրականացման ժամանակ վնասվածքներ ստանալու, կամ այդ գործունեության իրականացման ընթացքում հիվանդություն ձեռք բերելու դեպքում բժշկական ապահովագրության իրավունք, եթե դա նախատեսված է կամավորական գործունեության մասին պայմանագրով,

6)
կազմակերպությունում թափուր աշխատատեղի առկայության դեպքում առաջնահերթության իրավունք` մյուս հավակնորդներին որակավորմամբ չզիջելու դեպքում,

7)
տարածելու իր կամավորական գործունեության մասին տեղեկություններ` բացառությամբ սույն օրենքի 10-րդ հոդվածի 2 կետով նախատեսված դեպքերի,

8)
որպես կամավորական ընդգրկվելու մեկ կամ ավելի կազմակերպություններում,

9)
կազմակերպության հետ կամավորական գործունեության մասին պայամանագիր կնքելու,

10)
օրենսդրությամբ և կամավորական գործունեության մասին պայմանագրով նախատեսված այլ իրավունքներ:

Հոդված 9. Կազմակերպության իրավունքները
Կազմակերպությունն ունի հետևյալ իրավունքները`

1)
պետական և տեղական ինքնակառավարման մարմիններից տեղեկություններ ստանալու այն բնագավառների և վայրերի մասին, որտեղ անհրաժեշտ է կիրառել կամավորական գործունեություն,

2)
սույն օրենքով նախատեսված գործունեությունն իրականացնելու համար կամավորականներ ներգրավելու,

3)
կամավորական գործունեության կազմակերպման և իրականացման նպատակով կատարվող նյութական ծախսերի համար օրենսդրությամբ սահմանվող արտոնությունների,

4)
կամավորականի հետ պայմանագիր կնքելու,

5)
կամավորականից կատարված աշխատանքների և ծառայությունների մասին տեղեկություններ ստանալու,

6)
կազմակերպության գործունեությանը մասնակցող կամավորականների օրինական իրավունքների և շահերի պաշտպանության,

7)
ԶԼՄ-ներում գործունեության լուսաբանման,

8)
կամավորականներիցª նրանց որակավորմանը վերաբերող փաստաթղթեր ստանալու և այլ անձանց` կամավորականների վերաբերյալ երաշխավորագրեր ներկայացնելու,

9)
հնարավորություն ընձեռելու կամավորականին կամավորական գործունեություն իրականացնելու ընթացքում ձեռք բերելու նոր մասնագիտություն կամ բարձրացնելու որակավորումը,

10)
օրենսդրությամբ և կամավորական գործունեության մասին պայմանագրով նախատեսված այլ իրավունքներ:

Հոդված 10. Կամավորականի պարտավորությունները
Կամավորականը պարտավոր է`

1)
սույն օրենքի սկզբունքներին համապատասխան իրականացնել կամավորական գործունեություն,

2)
չտարածել կամավորական գործունեություն իրականացնելու ընթացքում ձեռք բերված անձի անձնական կյանքին և առողջությանը վերաբերող, ինչպես նաև կամավորական գործունեության մասին պայմանագրով նախատեսված այլ տեղեկություններ,

3)
խնայողաբար և նպատակային օգտագործել կազմակերպության կողմից հատկացված միջոցները, 

4)
պահպանել անվտանգության տեխնիկայի և աշխատանքի պահպանման կանոնները,

5)
կազմակերպության պահանջով տրամադրել կամավորական գործունեության մասին տեղեկատվություն,

6)
կատարել կամավորական գործունեության մասին պայմանագրի պահանջները:

Հոդված 11. Կազմակերպության պարտավորությունները
Կազմակերպությունը պարտավոր է`

1)
ապահովել կամավորական գործունեության պատշաճ իրականացման համար անհրաժեշտ պայմաններ,

2)
ապահովել աշխատանքի պահպանման և աշխատանքի անվտանգության պահպանման նորմերը, անհրաժեշտության դեպքում կամավորների հետ անցկացնել անվտանգության տեխնիկայի կանոնների վերաբերյալ հրահանգավորում, 

3)
ապահովել այն կամավորականների պարտադիր բժշկական հետազոտությունը, ովքեր կատարում են այնպիսի աշխատանքներ, որոնց իրականացման համար նման հետազոտության պահանջը սահամանվում է օրենսդրությամբ,

4)
փոխհատուցել կամավորականների կողմից կամավորական գործունեություն իրականացնելու հետ կապված հիմնավորված ծախսերը, վճարել կամավորականի գործուղման և օրապահիկի ծախսերը` վարձու աշխատողներին վերաբերող համապատասխան նորմերով սահմանված կարգով,

5)
օրենսդրությամբ և կամավորական գործունեության մասին պայմանագրով նախատեսված այլ պարտականություններ:

Գլուխ 3. Կամավորական գործունեության մասին պայմանագիր

Հոդված 12. Կամավորական գործունեության մասին պայմանագրի հասկացությունը
Կամավորական գործունեության մասին պայմանագիրը համաձայնություն է կամավորականի և կազմակերպության միջև կամավորական աշխատանքներ և ծառայություններ կատարելու մասին, որը կնքվում է որոշակի ժամկետով և որի հիման վրա կամավորականը իր կամքով, առանց վարձատրության իրականացնում է կամավորական գործունեություն:

Հոդված 13. Կամավորական գործունեության մասին պայմանագրի կողմերը
Կամավորական գործունեության մասին պայամանագրի կողմերն են` կամավորականը և կազմակերպությունը:

14-ից 18 տարեկան անչափահաս կամավորականներն իրավունք ունեն կնքել կամավորական գործունեության մասին պայմանագիր միայն ծնողների, կամ օրինական ներկայացուցիչների` որդեգրողների կամ հոգաբարձուների գրավոր համաձայնությամբ:

Հոդված 14. Կամավորական գործունեության մասին պայմանագրի ձևը և բովանդակությունը
Կամավորական գործունեության մասին պայմանագիրը կնքվում է բանավոր կամ գրավոր ձևով: Եթե կամավորականի կողմից կատարվող աշխատանքների և ծառայությունների տևողությունը գերազանցում է 5 օրը, ապա պայմանագիրը պետք է կնքվի գրավոր:

Կամավորականի պահանջով մինչև 5 օր տևողությամբ պայմանագիրը ևս կնքվում է գրավոր:

Կամավորական գործունեության մասին պայմանագիրը պետք է պարունակի հետևյալ տեղեկությունները`

1)
պայմանադիր կողմերի տվյալները (անուն, ազգանուն, հայրանուն, անձնագրային տվյալներ, բնակության կամ գտնվելու վայր),

2)
կամավորական գործունեության նկարագրությունը կամ տեսակը,

3)
կամավորական գործունեությունն իրականացնելու կարգը և պայմանները,

4)
պայմանագրի գործողության ժամկետները,

5)
այլ պայմաններ:

Հոդված 15. Կամավորական գործունեության մասին պայմանագրի ժամկետը
Կամավորական գործունեության մասին պայմանագիրը կնքվում է 1 տարին չգերազանցող ժամկետով:

Եթե պայմանագրում չի նշվում ժամկետ, ապա այն համարվում է անվավեր:

Հոդված 16. Կամավորական գործունեության մասին պայմանագիրը փոփոխելու և դադարեցնելու հիմքերը և կարգը
1.
Կամավորական գործունեության մասին պայմանագիրը կարող է փոփոխվել ցանկացած ժամանակ կողմերի փոխադարձ համաձայնությամբ:

Կամավորական գործունեության մասին պայմանագիրը դադարեցվում է`

1)
կողմերի համաձայնությամբ,

2)
պայմանագրի գործողության ժամկետի ավարտով:

2.
Կամավորական գործունեության մասին պայմանագիրը կարող է միակողմանի դադարեցվել.

1)
կամավորականի նախաձեռնությամբ` առանց բացատրությունների կամ հիմնավորման,

2)
կազմակերպության կողմից` այն դեպքում, երբ կամավորականը խախտում է պայմանագրի պայմանները:

Պայմանագրի միակողմանի դադարեցում նախաձեռնող կողմը պարտավոր է այդ մասին գրավոր տեղեկացնել մյուս կողմին 10 օր առաջ, կամ պայմանագրում սահմանված ժամկետում: 

Գլուխ 4. Միջազգային կամավորական գործունեություն

Հոդված 17. Միջազգային կամավորական գործունեություն
Հայաստանյան կամավորականներն իրավունք ունեն կամավորական գործունեություն իրականացնելու այլ երկրներում միջազգային կամ օտարերկրյա կազմակերպության հրավերով:

Հայաստանյան կազմակերպություններն իրավունք ունեն հրավիրել օտարերկրյա կամավորականներ` Հայաստանի տարածքում կամավորական գործունեություն իրականացնելու նպատակով:

Գլուխ 5. Եզրափակիչ դրույթներ

Հոդված 18. Սույն օրենքի ուժի մեջ մտնելը
Սույն օրենքն ուժի մեջ է մտնում պաշտոնական հրապարակմանը հաջորդող 10-րդ օրը:
